
Saathi Haare Ka Tu Mjhko Bhi Jitaane Aaja
Tu Meri Laaj Ko Lutne Se Bachane Aaja

Rishton Ke Khel Mein Rishton Se Hi Haare Hain
Apno Ke Beech Mein Reh Kar Bhi Besahare Hain
Kaise Jiyunga Yun Ghut Ghut Ke Tamasha Banke
Kaise Piyunga Main Ashqon Ko Kanhaiya Hans Ke
Main Hun Tera Ye Zamane Ko Batane Aaja
Tu Meri Laaj Ko Lutne Se Bachane Aaja

Meri Laachaari Pe Duniya Bhi Satati Hai Mujhe
Aise Mein Bebasi Bhi Meri Rulaati Hai Mujhe
Isse Pehle Ki Zamane Mein Hansi Ho Meri
Tere Upar Bhi Uthe Ungli Ho Badnami Teri
Apni Maiya Ji Ke Vachno Ko Nibhane Aaja
Tu Meri Laaj Ko Lutne Se Bachane Aaja

Haare Ka Saath Dete Ho Tum Suna Hai Humne
Haar Ke Zindagi Se Tumko Chuna Hai Humne
Aakhiri Aas Bas Is Dil Mein Teri Baaki Hai
Teri Rehmat Ki Ek Nazar Hi Prabhu Kaafi Hai
Mohit Ki Zindagi Haathon Se Sajane Aaja
Tu Meri Laaj Ko Lutne Se Bachane Aaja

